R E L A C I O N
PËR PROJEKTLIGJIN

“PËR PËRMIRËSIMIN E ZONAVE TË BIZNESIT (BID)”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Zonë për Përmirësimin e Biznesit (‘BID’) është një koncept inovator që ka fituar terren në planifikimin e qyteteve perëndimore për sa i përket vetëorganizimit dhe vetërregullimit të bizneseve, duke përcaktuar zona të veçanta ku bizneset vetëorganizohen me synimin për një menaxhim më cilësor të zonës BID në lidhje me shërbimet publike bazë të ofruara dhe për shërbime shtesë që mundësohen nga ky vetëorganizim sipas konceptit BID.

Projektligji paraqet për herë të parë konceptin e BID në Shqipëri dhe është hartuar me mbështetjen e Fondacionit Shqiptaro-Amerikan për Zhvillim (Albanian-American Development Foundation (“AADF”), i cili ka angazhuar ekspertë britanikë (Kompania ‘The Means’) në fushën e veprimtarisë së BID-eve. 
Aktualisht, në Bashkitë Berat, Korçë, Krujë, Shkodër, Tiranë, Vlorë dhe Gjirokastër, po zbatohen projektet “Business Improvement District - BID” ose “Zonë për Përmirësimin e Biznesit”, në marrëveshje me AADF dhe në këtë marrëveshje janë përfshirë katër elemente kyçe:

- Përmirësim infrastrukturor; 

- Zhvillim i sipërmarrjes nëpërmjet vetëorganizimit të biznesit; 

- Zhvillim i lidershipit nëpërmjet shoqatës së BID (partneritet publik privat);

- Mbështetjeje për kulturën dhe ekoturizmin.

AADF ka bërë një studim/analizë e tregu dhe është identifikuar se ky model është i mundur në kontekstin shqiptar, dhe se bizneset që organizohen në BID kanë përfitime të drejtpërdrejta veçanërisht në rritjen e qarkullimit dhe rritjen e cilësisë së shërbimit për konsumatorët për shkak të një infrastrukture më të mirë komunitare që ofrohet në zonat BID. Një përmbledhje më e detajuar për përparësitë dhe efektet pozitive në zhvillimin e sipërmarrjes sipas këtij modeli jepet më poshtë në argumentimin e projektligjit. 

Qëllimi i këtij projektligji është të prezantojë e të vendosë rregulla për Përmirësimin e Zonave të Biznesit (Business Improvement Districts ‘BID’), të cilat si struktura ligjore kanë emra dhe karakteristika të ndryshme në juridiksione të ndryshme të huaja, megjithatë ato kanë 4 (katër) tipare dalluese të përbashkëta:

· Autoriteti i tyre për të vepruar mbështetet në ligj; mbështetja ligjore e shprehur ndihmon legjitimitetin e konceptit të ri BID.

· Drejtohen nga sektori privat, por përkrahin parime të bashkëpunimit me pushtetin vendor.

· Aktivizojnë përdorimin e fondeve private të konsiderueshme, të cilat më përpara shfrytëzoheshin pak.

· Shtojnë bazën e fondeve në mënyrë të tillë që të gjitha palët e interesuara mund të japin edhe më shumë kontribute.

Shtete të ndryshme kanë kërkuar të zhvillojnë praktikën e administrimit të zonave të tyre në këtë drejtim, duke u transformuar nga projekte tipike vullnetarizmi, që përfshinin disa, por jo të gjitha palët e interesuara dhe që mbështeteshin në kërkesa vjetore financimi, në marrëveshje detyruese të miratuara nga shumica e komuniteteve përkatëse që përfaqësojnë të gjithë zonat në fjalë dhe duke synuar zbatimin e planeve më afatgjata.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj nuk është parashikuar në Programin e Përgjithshëm Analitik të Projektakteve të Ministrisë së Financave dhe Ekonomisë për vitin 2018, por është në përputhje të plotë me programin politik të Këshillit të Ministrave për mbështetjen e sipërmarrjes dhe veçanërisht të biznesit të vogël. Plani i Qeverisë 2017-2021 thekson faktin se zhvillimi i qendrave urbane do të mbështetet në parimin e konkurrimit dhe formën e partneritetit publik-privat. 
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji i BID parashikon një marrëdhënie të veçantë juridiko civile: krijimi i bashkimeve kontraktore BID e rregulluar në bazë të Prospektit, e cila shërben si një dokument ligjor themeltar për krijimin dhe funksionimin e BID kontraktor. Parimi ligjor i BID është i ngjashëm me atë që parashikohet në nenin 1074 të Kodit Civil dhe Nenin 3 të ligjit “Për Organizatat Jofitimprurëse” në fuqi. 
Pra, në ndryshim nga Organizata BID, BID është konceptuar si një tërësi kontraktore, e krijuar mbi bazën e institutit ligjor të “shoqërisë së thjeshtë” dhe nuk ka personalitet juridik. Ky projektligj parashikon dispozita të hollësishme të veçanta dhe të zbatueshme vetëm në lidhje me BID si tërësi kontraktore; baza kontraktore e bizneseve që bëhen bashkë për të krijuar një BID është Prospekti, i miratuar sipas procedurave të këtij projektligji, dhe që përmban rregullat e funksionimit të BID kontraktor, si dhe të drejtat dhe detyrimet e pjesëmarrësve në BID kontraktor. Ndërsa Organizata BID, e cila ka personalitet juridik, krijohet nga paguesit e kuotës BID për administrimin e fondit BID. Projektligji nuk bën asnjë devijim nga Ligji nr.8788 datë 07.05.2001 “Për Organizatat Jofitimprurëse”, i ndryshuar, kur bëhet fjalë për organizimin, funksionimin, etj., të Organizatës BID.

Një tjetër parim i rëndësishëm i krijimit, funksionimit dhe qëndrueshmërisë së BID është parimi i barazisë midis poseduesve të njësive tregtare në zonën BID. Ata trajtohen njësoj për sa i përket të drejtave dhe detyrimeve të tyre në BID kontraktor, për arsye se të gjithë përfitojnë nga shërbimet e BID dhe përparësitë e tjera që paraqet ky model. Kjo është praktika më e mirë që ka rezultuar nga procesi i evoluimit të BID në botë, nga projekte vullnetarizmi në një marrëveshje detyruese të bizneseve të përfshira në BID.
Modeli BID u zbatua për herë të parë në Toronto në vitin 1970. Tashmë modeli është zgjeruar në një sërë vendesh si Shtetet e Bashkuara të Amerikës, Kanada, Gjermani, Mbretëria e Bashkuar, vende të cilat kanë miratuar një kuadër ligjor të posaçëm, të nevojshëm për krijimin dhe rregullimin afatgjatë të BID. Qëllimi është gjithmonë i njëjtë: bashkimi i bizneseve lokale në një hapësirë të vetme duke krijuar kështu një ofertë më atraktive për çlodhje, pazare, destinacion turistik, duke rritur konkurrueshmërinë e këtyre zonave. Avantazhi më i madh i zonave BID/TID është që janë krejtësisht lokale, duke ndihmuar kështu në prioritarizimin e nismave që prekin drejtpërdrejt komunitetin dhe për të përballuar më mirë edhe shërbime të tilla shtesë si pastrim, mirëmbajtje e siguria e zonës, marketimi i përbashkët.
Sot në Shqipëri janë të zbatuar disa projekte sipas modeleve BID (në disa raste TID – Tourism Improvement Districts – njëlloj me BID) dhe ndikimi i tyre i menjëhershëm është ndjerë jo vetëm tek rritja e xhiros ditore të bizneseve, rritja e numrit të vizitorëve, rritja e numrit të të punësuarve, por edhe tek rritja e vlerës së pronës dhe dëshirës së bizneseve për të investuar më shumë. Modelin amerikan të BID/TID në Shqipëri e ka sjellë AADF, i cili e ka iniciuar projektin me zonat BID në pedonalen e Shkodrës dhe Korçës në vitin 2011, më pas në pedonalen e Beratit në 2013, në Pazarin e vjetër të Krujës në 2014 dhe Korçës e Tiranës në 2015, në qafën e Pazarit në Gjirokastër në 2016 dhe në zonën historike të Vlorës në 2017.
Disa nga indikatorët kryesorë ekonomikë të modelit janë:

1. Mbi 800 biznese përfituese nga modeli BID në Shqipëri.

2. 70% rritje të numrit të vizitave në zonat BID, ku në total arrihen 13.5 milion vizita unike në vit.

3. 60% e vizitorëve të huaj që vijnë në Shqipëri (të cilët kanë interes për trashëgiminë kulturore Shqiptare), vizitojnë zonat BID/TID. 

4. 2-fishim i vlerës së pronës në zonat BID, e barazvlefshme me 78 milion$ vlerë të shtuar.

5. Për çdo 1$ të angazhuar në zonat BID/TID nga AADF, sipërmarrësit e zonës janë përgjigjur me rreth 2$ investim në bizneset e tyre, tregues si i potencialit për zhvillim të qëndrueshëm në Shqipëri dhe ashtu edhe i besimit të bizneseve tek ky model. 

6. Për çdo 1$ të angazhuar në zonat BID/TID nga AADF, Qeveria shqiptare dhe pushteti lokal janë përgjigjur me rreth 6$ investim në zonat BID/TID në Shqipëri.

7. Perceptimi i bizneseve në zonat BID mbi cilësinë e shërbimeve publike është rritur me mbi 80% në krahasim me periudhën para ndërhyrjes restaurues.

8. Numri i aktiviteteve në zonat BID/TID është 7-fishuar, tregues i rivitalizimit të zonave përkatëse.

9. Në 5 raste, pushteti vendor ka zgjeruar zonat BID me Vendim të Këshillit Bashkiak (BID Korca, BID Shkodra, BID Berat, TID Kruja, TID Gjirokastra) duke parë suksesin në impaktin e zhvillimit ekonomik në zona.

Më poshtë paraqiten disa raste të veçanta suksesi në lidhje me përvojat e zonave BID dhe TID në Shqipëri:
· Modeli i BID Korçës, kthimi i një rruge të zakonshme në stacionin e parë të turistëve 

Modeli BID në Korçë ka sjellë një përmirësim të dukshëm infrastrukturor shoqëruar me rritje të investimeve private dhe publike në zonë. Rritja e vlerës së pronës është verifikuar jo vetëm në pedonale, por edhe përreth. Aktualisht nuk ka ambiente bosh në zonën BID, pra gjithë ambientet tregtare janë funksionale. Një tjetër tregues është dhe zgjatja e orarit të aktivitetit të bizneseve. Nga mbyllja e bizneseve në orën 14:00, para disa vitesh, tashmë bizneset qëndrojnë hapur deri në orët e vona të darkës.
Parë në perspektivën turistike vërehet një rritje e dukshme e frekuentimit të zonës nga vendasit dhe turistët. Përpara zbatimit të projektit BID, në oraret e pikut vizitueshmëria ishte në nivelet e 20 personave në orë, ndërsa sot në oraret pik frekuentimi shkon deri në 1,500 persona në orë. Aktualisht në zonë kryejnë aktivitetin 79 biznese, të cilët janë kryesisht me natyrë shërbimi si bare, restorante, butiqe, argjendari, banka, hotele dhe ushqim të shpejtë. Financat e shoqatës përbëhen në pjesën dërrmuese nga tarifat që vetë bizneset paguajnë dhe që arkëtohen nga Bashkia Korçë. Më pas këto fonde i transferohen shoqatës për t’i administruar. Në rastet e eventeve të veçanta sërish bizneset kontribuojnë pranë Shoqatës ndërkohë që ekziston edhe një kuotë vullnetare në funksion të menaxhimit. 

· Pedonalja e Shkodrës, vlera e pronës u rrit me 65%
Zona BID, apo e njohur ndryshe si zona pedonale, që përfshin Rrugën 13 Dhjetori – 28 Nëntori –Kolë Idromeno, ndryshimet e para i shprehu në nxitjen dhe thithjen e investimeve private dhe publike. Në këtë zonë, vlera e pronës në shitje është rritur me mbi 65%, edhe më tepër është rritur vlera e qiradhënies. Vërehet gjithashtu një përmirësimin i cilësisë së shërbimit. Kjo u shoqërua edhe me rritjen e numrit të të punësuarve me të paktën 150 persona me kohë të plotë dhe një rritje e mëtejshme me mbi 30% gjatë sezonit të fluksit për të punësuarit me kohë të pjeshme. Zhvillimi i zonës duket qartë dhe në pasurimin e kalendarit të aktivitete argëtuese dhe kulturore në qytet. 

Në total në këtë hapësirë ushtrojnë aktivitetin e tyre ekonomik mbi 110 biznese me një shumëllojshmëri veprimtarie si: bare, restorante, dyqane veshjesh, hotele, agjenci turistike etj. Vit pas viti sipërmarrësit kanë rritur investimet në ambjentet e tyre, të nxitur dhe nga rritja e xhiros së realizuar. Kështu, pas krijimit të zonës BID, në vitin 2013 investimet në pedonale prekën shifrën e 727,000 USD për të vijuar më pas në vitin 2014 me 96,000 USD. Në vitin 2015, kjo vlerë shkoi në 103,000 USD dhe ka vazhduar rritjen graduale me 150,000 USD në vitin 2016 dhe 404,000 USD vitin e kaluar. 

Pedonalja e Shkodrës është kthyer në një epiqendër për njësitë tregtare më në zë të qytetit, por edhe si hapësira më interesante për aktivitetete ditore argëtuese. Në vitin 2013 aktivitetet e organizuara kufizoheshin në 15 ditë gjithsej në vit, ndërsa në vitin 2017 plot 82 ditë aktivitete. Pjesa më interesante që duket se grish edhe kureshtjen e turistëve është fototeka Marubi e cila mban edhe peshën kryesore të vizitorëve. Vlera e saj e investimit përllogaritet në 1.6 milionë USD. Mesatarja e përgjithshme e vizitorëve në zonën BID në Shkodër kufizohet në 6,000 persona në ditë. Menaxhimi i zonës bëhet nga shoqata BID Shkodra, ku një nga projektet më të fundit ishte rikonceptimi i shfrytëzimit të hapësirës publike në zonën “Kol Idromeno”, me unifikimin e elementeve si çadra, pedana, tavolina, karrige në bizneset e zonës BID. 

· BID Berati pret 100 mijë turistë deri në fund të vitit, epiqendër festive

Qyteti i një mbi një dritareve ka tërhequr gjithmonë vëmendjen si një destinacion turistik dhe për më tepër nga viti 2008 është pjesë e listës së UNESCO-s si sit i mbrojtur i trashëgimisë kulturore botërore. Por, ndërsa pjesa e lagjeve muzeale ka qenë më herët atraksioni i vetëm i qytetit, integrimi i zonës BID brenda tij vetëm sa ka plotësuar panoramën. Kjo zonë përfshin bulevardin “Republika” dhe sheshin "Teodor Muzaka". Përpara investimit këto hapësira shërbenin për parkim, kurse bizneset kryesisht bar-kafe frekuentoheshin vetëm nga meshkujt, ndërkohë që për familjarët kjo pjesë nuk ishte në listën e vendeve të preferuara. Që pas investimit të bërë nga AADF, zona mori një pamje krejt tjetër. Bizneseve, përpos faktit që i ka ndryshuar klientela dhe i është rritur xhiroja ditore, u është shumë-fishuar vlera e pronës. 

Nëse më parë turistët e vizitonin Beratin vetëm për hir të lagjeve muzeale, tanimë zona BID është kthyer në një pikë atraksioni në vetvete. Nga statistikat e vitit të kaluar, rezulton një numër prej 74,000 turistësh që kanë vizituar këtë zonë. Vetëm gjatë muajve Janar-Maj 2018, ky numër ka arritur shifrat 27,468 vizitorë dhe deri në fund të vitit parashikohet të arrihet shifra e 100,000 vizitorëve.

Në total në këtë zonë operojnë 78 biznese dhe tipologjia e aktivitetit të tyre është e larmishme duke nisur nga bar-kafetë tek agjencitë e udhëtimit, bankat, dyqanet e veshjeve, hotelet, studio fotografike. Praktikisht është hapsira më vitale e qytetit. Rritja e frekuentimit dhe investimeve në këtë zonë e kanë kthyer atë në një pikë të preferuar edhe për eventet festive. Çdo vit zhvillohen mbi 40 aktivitete kulturore dhe artistike. Ndërkohë që gjatë 5-mujorit të parë të vitit 2018, janë zhvilluar 12 aktivitete. Pothuajse gjithçka në pedonale kalon në vendimmarrjen e shoqatës, e cila ofron konsulencën e saj në një seri aspektesh. Shoqata BID Berati ofron shërbime për bizneset si: konsulencë arkitektonike, konsulencë profesionale, si dhe grante për çdo biznes që investon në rregullimin e ambienteve të tij. Falë skemës së granteve, shumë prej bizneseve ndihen të motivuar për të investuar dhe për të përmirësuar ambientet e jashtme dhe të brendshme. Kjo mund të vihet re që nga unifikimi i fasadave të jashtme e deri te përmirësimi dhe kurimi i ambienteve të brendshme. 

· Zona TID në Tiranë, 43% e bizneseve raportojnë rritje të shitjeve 

Tirana është identifikuar gjithmonë me disa “ishuj” ku frekuentimi është mesatarisht më i lartë sesa në pjesën tjetër të qytetit. Më domethënësit ndoshta ish Blloku dhe Sheshi Skënderbej të dy për asye të ndryshme. Listës së këtyre pikave iu shtua një vit më parë ajo që njihet si zona TID Tirana, e mishëruar në projektin e Pazarit të Ri. Bashkëpunimi i AADF, Bashkisë së Tiranës dhe qeverisë shqiptare bëri që zona të ndryshonte krejtësisht pamje dhe menaxhim. Kësaj iniciative më pas i janë bashkuar bizneset e zonës, të cilat kanë investuar rreth 7.7 milionë USD. Shifër kjo e angazhuar në biznese të reja dhe në ato ekzistuese. Investimi i lartëpërmendur është reflektuar dhe në tregues të tjerë. 

Sipas rezultateve të pyetësorit të realizuar në muajin Shkurt 2018 nga shoqata TID Tirana, në zonën e Pazarit të Ri, 43% e bizneseve të anketuara pohuan se kanë pasur shitje më të larta dhe 31% e tyre këto rritje në shitje i kanë pasur me mbi 50%. 41% e bizneseve kanë pasur vlera të shitjeve në nivele të njëjta dhe vetëm 16% kanë patur shitje më të ulëta. 

Një ndër indikatorët më të rëndësishëm të projektit është frekuentueshmëria. Rekordi i regjistruar arriti shifrën e 15,000 vizitorëve në ditë. 

Statistikat tregojnë se ka një rritje të dukshme të numrit të vizitorëve në zonën e Pazarit të Ri e cila kufizohet nga oraret, por edhe nga stinët. Gjatë stinës vjeshtë/dimër vihet re që numri i vizitorëve të Pazarit është midis 5,000 – 7,000 çdo ditë ndërsa në pranverë/verë rreth 9,000 – 13,000 njerëz çdo ditë. Nga të dhënat e siguruara nga bizneset e anketuara në Shkurt 2018, shihet se 52 % e tyre pohojnë se ka patur shumë më tepër vizitorë dhe 23% e tyre pohojnë se ka patur pak më tepër vizitorë. 

Viti 2017 ka parë të realizohen më shumë se 40 aktivitete publike artistike të koordinuara nga shoqata TID Tirana – Pazari i Ri.

Investimi në zonën e Pazarit të Ri duket se ka dhënë efektet e tij edhe në rritjen e vlerës së pronës, e cila sipas referimeve të Bashkisë Tiranë është 30-40 % më e lartë. E shprehur ndryshe, nga vlera 700 deri 850 euro/m2 tani vlera e pasurive apo objekteve të banimit shkon më shumë se 1,300 euro/m2. 

Në total në hapësirën në fjalë operojnë rreth 374 biznese, nga të cilat 168 ushtrojnë aktivitetin tek markata e fruta-perimeve. Brenda Pazarit operojnë 68% e bizneseve dhe 32% ndodhen jashtë tij. Tipologjia e bizneseve është e shumëllojshme. Sipas shifrave zyrtare, 54.2 % e tyre janë shitës ushqimore (bulmet, fruta perime, peshk etj), 16.5% e tyre janë biznese të tjerë jo ushqimorë dhe 17.5% janë kryesisht restorante, kafe apo takeaway (merr me vete). Aktualisht, shoqata TID Tirana ofron shërbimet e pastrimit shtesë të zonës, sigurisë private në zonë, magazinimit të produkteve të markatës së frutave e perimeve, si dhe konsulencës për bizneset në lidhje me programet e granteve dhe shfrytëzimit të hapësirës publike, në koordinim me Bashkinë Tiranë.
· TID Kruja është gjithashtu një rast suksesi i konsulencës dhe orientimit të ri që i është dhënë artizanëve të pranishëm në qafën e Pazarit. 

Kruja, si një destinacion i mirëfilltë turistik në Shqipëri, u përfshi në modelin TID, fillimisht me investimin nga AADF në ndërhyrjen restauruese gjithëpërfshirëse në Pazarin e Krujës, ndërhyrja e fundit restauruese ishte e vitit 1967.

Shoqata TID Kruja funksion në lidhje me mbështetjen e artizanëve dhe në organizimin e aktiviteteve promovuese të tyre. Vendimarrjet e bizneseve, gjatë viteve 2015-2017 janë bërë nëpërmjet 20 mbledhjeve të bordit, ku është vendosur përdorimi i buxheteve vjetore, organizimit të aktiviteve dhe pjesmarrjeve në panairet e ndryshme.

Gjithashtu, shoqata TID Kruja, në bashkëpunim me AADF, ka bërë të mundur trajnimin e 10 artizanëve krutan mbi dizajnet e reja për produktet e tyre duke rezultuar me mbi 300 produkte të reja, teknika të reja prodhimi, si dhe trajnim për përmirësimin e aftësive të marketingut. Me qëllim promovimin e punës së tyre dhe rritjen e shitjeve, artizanëve u është mundësuar pjesëmarrja dhe vizita në disa panaire, si dhe janë organizuar mbrëmje mode, me sfilata të veshjeve moderne me motive artizanale të dizenjuara dhe të qepura nga artizanët e Pazarit të Krujës. Zona TID, me kërkesë të bizneseve, është zgjeruar duke përfshirë edhe bizneset nga hyrja e kalasë deri tek sheshi përpara bashkisë.
Midis të tjerash, duke qenë se koncepti i BID është gjithashtu një koncept ligjor / marrëdhënie juridiko-civile e veçantë, i cili duhet të ketë bazën e shprehur ligjore, në bazë të hierarkisë të ligjeve, marrëdhënie të tilla duhet të mbështeten përmes një ligji të ri.

Duhet pasur parasysh gjithashtu që shërbimet që do të blejë Organizata BID për Paguesit e Kuotës BID në Zonën BID, siç parashikohet në projektligj, nuk janë shërbime publike, por janë shërbime shtesë, që nuk mbivendosen me shërbimet publike të detyrueshme për t’u ofruar nga Bashkia. Organizata BID do të krijohet që të kryejë shërbim me interes publik për komunitetin e tatimpaguesve në Zonën BID dhe nuk do të ushtrojë veprimtari dhe shërbime publike. Gjithashtu, fondet që do të përdoren për të financuar këto shërbime shtesë nuk janë fonde publike, por fonde që gjenerohen si fonde private nga Kuota BID dhe financime të tjera që merr Organizata BID. 

Në hartimin e projektligjit, lidhur me rastet kur Bashkia vendos të financojë Organizatat BID, janë mbajtur parasysh funksionet e bashkive në fushën e zhvillimit ekonomik vendor të parashikuar në nenin 28 të Ligjit 139/2015 “Për vetëqeverisjen vendore”. Sikurse u paraqit më lart, organizimi i tatimpaguesve në një BID ndikon në mënyrë të drejtpërdrejtë në rritjen e qarkullimit të secilit prej tatimpaguesve që zhvillojnë aktivitet tregtar ose jo në Zonën BID. Mbështetja që mund të japë Bashkia për Organizatën BID në bazë të marrëveshjeve operacionale është në përputhje me nenin e sipërcituar të Ligjit për Vetëqeverisjen Vendore. 
Koncepti BID është i bazuar në kuadrin ligjor ekzistues, pasi ai parashikohet në Vendimin e Këshillit të Ministrave nr. 1096, datë 28.12.2015, si një nga instrumentet që mund të përdorë autoriteti vendor i planifikimit për krijimin dhe financimin e infrastruktures dhe hapësirës publike, pra zonat për zhvillimin e biznesit (Neni 6 pika 1, c)). Ky model referohet në strategjitë vendore të disa bashkive. Kështu, pas rezultateve të Zonës TID (Pazari i Ri) në Tiranë, Bashkia Tiranë parashikon në pesë vitet e ardhshme të krijojë dy zona të reja sipas këtij modeli.
Ky projektligj synon të:

a) Krijojë një mekanizëm ku poseduesit e njësive tregtare me qëllim biznesi do të nxiten të marrin pjesë në procesin e zhvillimit të qëndrueshëm të Zonës BID;

b) Konsolidojë dhe zhvillojë përtëritjen urbane të qyteteve duke njohur nevojat unike dhe sfidat e përbashkëta me të cilat përballen biznese me karakteristika lokale të ndryshme;

c) Lehtësojë identifikimin e zonave gjeografike të caktuara për të përmirësuar dhe shtuar ofrimin e shërbimeve bashkiake brenda tyre;

ç)
Të përcaktojë në mënyrë të qartë kushtet dhe procedurat sipas të cilave duhet të krijohet një BID dhe të sigurojë që poseduesit e njësive tregtare brenda zonave të propozuara BID të jenë të përfshirë plotësisht në proceset përkatëse, duke lehtësuar kështu pjesëmarrjen e tyre në çështjet e zonës dhe të qytetit;
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Përgatitja e projektligjit është bazuar në kapitullin e Kushtetutës së Shqipërisë mbi të drejtat dhe liritë e shtetasve dhe veçanërisht në lirinë e organizimit. Ligji është bazuar në parimet përkatëse të Kodit Civil, Ligjit për Organizatat Jofitimprurëse
, dhe Ligjin për Regjistrimin e Organizatave Jo-fitimprurëse
. Gjatë hartimit është mbajtur në kujdes dhe vëmendje parësore, përputhshmëria me Ligjin për Vetëqeverisjen Vendore
, Ligjin për Financat e Vetëqeverisjes Vendore
, Ligjin për Procedurat Tatimore
, Ligjin për Taksat Vendore
 dhe dispozita ligjore të tjera përkatëse në lidhje me zhvillimin urban, mbrojtjen e mjedisit, etj.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk synon përafrimin me acquis communautaire.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji është i ndarë në 6 krerë dhe 25 nene.

Në nenin 1 është përcaktuar se projektligji rregullon statusin ligjor, qëllimin, afatin, financimin, marrëdhëniet ligjore dhe parimet e rregullat bazë për funksionimin e BID në Shqipëri. Përkatësisht ky ligj synon të:

Krijojë një mekanizëm ku poseduesit e njësive tregtare të cilat përdoren për qëllime biznesi do të nxiten të marrin pjesë në procesin e zhvillimit të qëndrueshëm të zonës BID nëpërmjet kontributeve private, të cilat do të përdoren për shërbime shtesë për bizneset në zonën BID përkatëse dhe për përmirësime të pasurisë publike;

Konsolidojë dhe zhvillojë përtëritjen urbane të qyteteve duke njohur nevojat unike dhe sfidat e përbashkëta me të cilat përballen biznese me karakteristika lokale të ndryshme;

Lehtësojë identifikimin e zonave gjeografike të caktuara për të përmirësuar dhe shtuar ofrimin e shërbimeve bashkiake brenda tyre;

Të përcaktojë në mënyrë të qartë kushtet sipas të cilave krijohet një BID dhe të sigurojë që poseduesit e njësive tregtare brenda zonave të propozuara BID të jenë të përfshirë plotësisht në proceset përkatëse, duke lehtësuar kështu pjesëmarrjen e tyre në çështjet e zonës dhe të qytetit.
Në nenin 2 të projektligjit jepen përkufizimet për termat e përdorur në këtë ligj. 

Në nenin 3 është përcaktuar që qëllimi i BID-it është:

a) Të ndihmojë në rritjen ekonomike dhe zhvillimin e qëndrueshëm në zonat BID përkatëse;
b) Të ndihmojë zhvillimin e njësive tregtare ne zona me funksione te ndryshme;
c) Të mundësojë një qasje bashkëpunuese midis Bashkisë dhe sektorit privat në ofrimin, përmirësimin dhe shtimin e shërbimeve bashkiake;

ç)
Të lehtësojë investimet me interes të përbashkët në zonat BID.
Gjithashtu, veprimtaria e BID ka si qëllim rigjallërimin e zonave të biznesit në qytete dhe qyteza urbane, duke lehtësuar zhvillimin e tyre, rritjen ekonomike dhe zhvillimin e qëndrueshëm në zonat BID përkatëse ku ka përqëndrim të lartë të biznesit të vogël.

Në nenin 4 përcaktohet se BID krijohet për një afat të caktuar siç përcaktohet në prospektin BID, por në çdo rast me një afat jo më pak se 3 (tre) vjet dhe jo më shumë se 7 (shtatë) vjet, me të drejtë ripërtëritje. Pas përfundimit të afatit të BID të përcaktuar në prospektin BID, BID ka të drejtën të kërkojë zgjatjen e afatit nga paguesit e kuotës BID dhe më pas konfirmimin përkatës të bashkisë sipas të njëjtave procedura të ndjekura për miratimin fillestar të një BID sipas këtij Ligji. Në rastin kur BID nuk merr pëlqimin për zgjatje të afatit, BID do të konsiderohet i përfunduar. Në këtë rast, paguesit e kuotës BID nuk do të jenë më të detyruar të paguajnë koutën BID duke nisur nga data kur ka përfunduar afati i BID.

Në nenin 5 përcaktohen personat, të cilët veprojnë si propozues të BID dhe më pas zhvillojnë një prospekt për BID. Kështu, si propozues për BID janë:

a) të paktën 5 (pesë) posedues të njësive tregtare që ndodhen në zonën BID të propozuar për t’u mbuluar nga propozimi për BID përkatës, që kryejnë një veprimtari tregtare të caktuar në zonën BID përkatëse të propozuar ose të cilët kanë një interes të justifikuar në zonën BID të propozuar;

b) ҫdo organizatë jofitimprurëse ekzistuese me një interes publik përkatës dhe të justifikuar në Zonën BID;

c) ҫdo dhomë tregtie me një interes publik përkatës dhe të justifikuar në zonën BID;

ç)
Bashkia përkatëse, në raste të veçanta kur nuk ka ndonjë propozim për BID në një zonë të caktuar nga ndonjë propozues për BID sipas shkronjave (a)-(c) të këtij neni.
Në nenin 6 është përcaktuar mënyra e marrjes së informacionit nga bashkia përkatëse me qëllim zhvillimin e propozimit për BID. Çdo person sipas nenit 5 të këtij ligji i cili është i gatshëm të veprojë si propozues i një BID, ka të drejtë t’i paraqesë një kërkesë bashkisë për të kërkuar një listë të përditësuar të emrave dhe adresave të gjithë poseduesve që ndodhen në zonën gjeografike të zonës BID të propozuar. Kërkesa:

a) bëhet me shkrim;

b) konfirmon që personat që veprojnë si propozues për BID kanë për qëllim të përdorin informacionin e kërkuar vetëm për qëllimin të nisjes dhe zhvillimit të një propozimi e më pas të një prospekti për BID;

c) siguron një përmbledhje të natyrës së synuar të prospektit për BID që do të zhvillohet;

ç)
siguron përshkrimin e detajuar të zonës së synuar gjeografike që do të mbulohet nga prospekti BID.

Pas marrjes së një kërkese nga çdo propozues për BID, Bashkia përkatëse:

a) përgatit një dokument që tregon emrin dhe adresën e çdo poseduesi të ndodhur në zonën BID të propozuar, si dhe madhësinë e çdo njësie tregtare e cila posedohet ose është në pronësi; dhe

b) përgatit një kopje të informacionit të kërkuar në një dokument tjetër ku personi i cili është i gatshëm të veprojë si propozues i BID pranon me shkrim që informacioni i marrë do të përdoret në përputhje me këtë ligj dhe legjislacionin për mbrojtjen e të dhënave personale, kur është i zbatueshëm.

Ky nen nuk zbatohet në rastin kur propozues i BID është bashkia.

Në nenin 7 është përcaktuar që propozimi për BID përmban:
a) një deklaratë të punëve ose shërbimeve që do të mundësohen nga BID;

b) një deklaratë të shërbimeve ekzistuese bazë (nëse ka) të ofruar nga bashkia ose autoritete të tjera publike;

c) organizimi ligjor, struktura dhe organet e organizatës BID, 
ç)
një përshkrim të zonës gjeografike (përfshirë një hartë që tregon këtë zonë) në të cilën do të zbatohet prospekti BID i propozuar;

d) një parashikim të shumës së propozuar të kuotës BID dhe zbatimit të saj mbi paguesit e kuotës BID;

dh) një shpjegim të mënyrës se si do të mblidhet kuota BID;

e) një shpjegim nëse ndonjë nga shpenzimet e kryera për zhvillimin e propozimit për BID, kryerjen e njoftimit ose zbatimin e BID, do të mbulohen nga kuota BID;

ë)
një deklaratë për kohëzgjatjen e BID; dhe

f) informacion tjetër që mund të kërkohet nga bashkia në lidhje me çështjet e mësipërme.

Ky propozim, me përmbajtjen si më sipër, përgatitet nga Bashkia, kur kjo e fundit është propozues i BID.

Në nenin 8 përcaktohen dokumentet që duhet të dorëzohen për marrjen e autorizimit të propozimit për BID nga Bashkia. Kështu një propozues i BID do të depozitojë në Bashki dokumentet e mëposhtme:

a) një kopje të propozimit për BID;

b) një plan investimi dhe biznesi për një periudhë kohore të barabartë me afatin e BID të propozuar (përfshirë por pa u kufizuar në: fluksin e vlerësuar të parasë, një vlerësim të të ardhurave që do të gjenerohen dhe administrohen nga organizata BID dhe shpenzimet e parashikuara, fondi BID i parashikuar gjatë kohëzgjatjes së BID);

c) një plan veprimi të hollësishëm për 2 (dy) vitet e para për vënien në zbatim të planit të investimit dhe biznesit; 

ç)
një përmbledhje të këshillimeve të kryera me personat të cilët do të jenë përgjegjës për pagimin e kuotës BID të propozuar;

d) hartë të zonës BID të propozuar, duke renditur të gjitha njësitë tregtare në këtë zonë dhe poseduesit të cilët do të jenë përgjegjës për pagesën e kuotës BID të propozuar në zonën BID të propozuar;

dh)
një deklaratë që konfirmon se është konsultuar vizioni dhe plani strategjik vendor i Bashkisë përkatëse gjatë përgatitjes së propozimit për BID;

e) një njoftim me shkrim ku kërkohet që bashkia të udhëzojë propozuesin e BID të kryejë procedurat e njoftimit të BID sipas nenit 10 të këtij Ligji;

ë)
ҫdo informacion tjetër që bashkia përkatëse mund të kërkojë në mënyrë të arsyeshme për të vlerësuar nëse propozuesi i BID ka fonde të mjaftueshme për të përmbushur shpenzimet e procedurës së njoftimit për BID dhe përgatitjen, botimin dhe qarkullimin e prospektit për BID.

Bashkia vlerëson propozimin për BID mbi bazën e këtij dokumentacioni dhe autorizon ose refuzon propozimin për BID brenda 30 (tridhjetë) ditësh kalendarike nga data e marrjes së propozimit për BID apo nga ndryshimi i propozimit për BID nëse është kërkuar përmirësimi i propozimit për BID sipas pikës 3 të këtij Neni.

Nëse në bashki depozitohen më shumë se një propozim për BID për të njëjtën zonë BID, duke respektuar kriteret për autorizim sipas përcaktimeve përkatëse të këtij ligji bashkia autorizon për të kaluar në procedurën e njoftimit për BID, propozimin për BID që mban datën më të hershme të depozitimit zyrtar.

Kur Propozues i BID është bashkia, kjo e fundit përgatit të gjitha dokumentet e kërkuara si për çdo propozues tjetër. Pas plotësimit të dokumentacionit, Bashkia merr vendim për autorizimin e propozimit për BID.

Në nenin 9 përcaktohet se pas autorizimit të propozimit për BID nga Bashkia, propozuesi i BID, përfshirë por pa u kufizuar edhe Bashkinë kur vepron si propozues i BID, përgatit prospektin BID. Prospekti BID do të hartohet sipas një modeli të miratuar me vendim të Këshillit të Ministrave dhe duhet të përfshijë të paktën:

a) një deklaratë të punëve ose shërbimeve;

b) një deklaratë të shërbimeve ekzistuese bazë (nëse ka) të ofruar nga bashkia përkatëse ose ndonjë autoritet tjetër publik;

c) procedurat e administrimit të buxhetit BID dhe një plan veprimi të hollësishëm për vitin e parë mbi zbatimin e planit të investimit dhe biznesit të zonës BID;

ç)
një përshkrim të zonës BID;

d) një listë të njësive tregtare në zonën BID përkatëse që do të jenë pagues të kuotës BID;

dh)
shumën e kuotës BID, zbatimin e saj dhe mënyrën e mbledhjes së saj;

e) të drejtat dhe detyrimet e Paguesve të kuotës BID dhe të drejtat e detyrimet e anëtarit;

ë)
një deklaratë për kohëzgjatjen e BID, një deklaratë e datës së fillimit dhe datës së përfundimit të BID;

f) një deklaratë për strukturat e organeve përkatëse vendimmarrëse dhe ekzekutive, që do të shtjellohen më tej në statutin e organizatës BID;

g) një deklaratë për vizionin e përbashkët të organizatës BID me Bashkinë për zhvillimin e zonës BID që konfirmon se Bashkia e konsideron prospektin për BID në përputhje me dokumentet për vizionin dhe planin strategjik vendor dhe legjislacionin e zbatueshëm për planifikimin e territorit;

gj)
një deklaratë për vizionin e përbashkët të organizatës BID me Bashkinë për respektimin e standardeve mjedisore dhe legjislacionit në fuqi për mbrojtjen e mjedisit;

h) ndonjë përjashtim nga kuota BID.

Gjithashtu në këtë nen është përcaktuar se njoftimi i BID dhe vënia në dispozicion e prospektit BID kryhen në përputhje me legjislacionin në fuqi, përfshirë por pa u kufizuar në legjislacionin për mbrojtjen e të dhënave personale. 

Në nenin 10 përcaktohen procedurat e njoftimit për BID. Pas autorizimit të propozimit nga bashkia, dhe menjëherë pasi është finalizuar prospekti BID, në përputhje me legjislacionin për mbrojtjen e të dhënave personale, propozuesi i BID, përfshirë por pa u kufizuar edhe Bashkinë kur vepron si propozuesi i BID, nis procedurën e njoftimit për BID. Procedura e njoftimit për BID do të mbikëqyret nga personi i autorizuar nga bashkia në marrëveshje me propozuesin e BID. 

Propozuesi për BID njofton dhe publikon njoftimin për BID në media, afishon njoftimin për BID në mënyrë të dukshme në hapësirat publike të zonës BID të propozuar dhe në vendin e njoftimeve të Bashkisë përkatëse, dhe njofton me postë njoftimin për BID në selinë e regjistruar të çdo Poseduesi që nuk është i përjashtuar nga pagesa e kuotës BID.

Njoftimi për BID përmban një përmbledhje të shkurtër të prospektit për BID si dhe informacion mbi vendin ku mund të dorëzohen formularët për kundërshtimin e prospektit për BID, duke përfshirë edhe procedurat e votimit.

Propozuesi i BID është i detyruar të sigurojë dorëzimin e prospektit për BID, si dhe të formularëve për kundërshtimin e prospektit për BID në adresën e regjistruar të çdo poseduesi që nuk do të jetë i përjashtuar nga pagesa e kuotës BID ose të sigurojë që këto dokumente të shkarkohen nga një faqe interneti të përmendur në njoftimin për BID.

Poseduesit të cilët janë pagues të kuotës BID mund ta refuzojnë prospektin për BID duke nënshkruar një formular për kundërshtimin e prospektit BID dhe ta dorëzojnë atë në vendin përkatës siç përcaktohet në Njoftimin për BID.

Nëse brenda 30 (tridhjetë) ditëve kalendarike nga publikimi i njoftimit për BID, prospekti BID refuzohet, duke nënshkruar formularin për kundërshtimin e prospektit BID, nga më shumë se 50% e personave me të drejtë vote, ky prospekt BID konsiderohet i papranuar dhe nuk mund të zbatohet. 

Çdo ndryshim i nevojshëm i prospektit BID, përfshirë edhe kuotën BID, gjatë kohëzgjatjes përkatëse, është objekt i të njëjtës procedurë njoftimi që zbatohet për propozimin dhe miratimin e një Prospekti të ri BID. Çdo ndryshim i nevojshëm i Prospektit nuk mund të bëhet me shpesh se një herë në një vit kalendarik.

Në nenin 11 është përcaktuar se nëse prospekti për BID nuk refuzohet, propozuesi i BID do të njoftojë më pas të gjithë paguesit e kuotës BID për miratimin e BID kontraktor dhe fillimin e themelimit të organizatës BID ose angazhimit të një organizate jofitimprurëse ekzistuese. Gjithashtu, në njëjtën kohë, propozuesi i BID do të njoftojë me shkrim Bashkinë mbi BID kontraktor të miratuar.

Në nenin 12 dhe 13 janë parashikuar mënyra e regjistrimit të organizatës BID dhe dokumentacioni që duhet të paraqesë. 
Organizata BID do të themelohet dhe regjistrohet në Gjykatën e Rrethit Gjyqësor Tiranë, si një organizatë jofitimprurëse me ose pa anëtarësi, në përputhje me Ligjin për Organizatat Jofitimprurëse dhe Ligjin për Regjistrimin e Organizatave Jofitimprurëse, me qëllim për të administruar Fondin BID. 
Propozuesi i BID është i detyruar të nisë procesin e regjistrimit të organizatës BID në Gjykatën e Rrethit Gjyqësor Tiranë brenda 90 (nëntëdhjetë) ditëve kalendarike nga data e miratimit të prospektit për BID në përputhje me nenin 11 të këtij Ligji. Në rastin kur është rënë dakord që BID të administrohet nga një organizatë jofitimprurëse ekzistuese me një mision dhe qëllim në përputhje me këtë ligj, themelimi dhe regjistrimi i një organizate BID nuk është i nevojshëm. Çdo pagues i kuotës BID ka të drejtën të bëhet anëtar i organizatës BID në rast se organizata BID themelohet si organizatë jofitimprurëse me anëtarësi. 
Themeluesit e organizatës BID miratojnë dhe nënshkruajnë statutin e organizatës BID në përputhje të plotë me Prospektin për BID të miratuar dhe Ligjin për Organizatat Jofitimprurëse. Pas regjistrimit të organizatës BID në gjykatën kompetente dhe autoritetet publike përkatëse, organizata BID lidh një marrëveshje operacionale me Bashkinë në përputhje me dispozitat e prospektit BID përkatës dhe duke përdorur marrëveshjen tip të miratuar me udhëzim të përbashkët të ministrit përgjegjës për ekonominë dhe ministrit përgjegjës për vetëqeverisjen vendore.

Marrëveshja operacionale rregullon të paktën sa më poshtë: 

a) kushtet, afatet dhe mënyrën për llogaritjen, mbledhjen dhe kalimin e kuotës BID në organizatën BID, si dhe administrimin e kësaj kuote;

b) kushtet dhe afatet për dhënien e financimeve nga Bashkia për organizatën BID.

Në nenin 14 përcaktohen burimet e financimit të organizatës BID:

a) Kuota BID;

b) Financimet të cilat bashkia përkatëse do të japë për organizatën BID në përputhje me këtë ligj, me legjislacionin për vetëqeverisjen vendore, dhe marrëveshjen operacionale përkatëse;

c) Fonde/të ardhura të tjera të siguruara nga donatorë privatë, vendas ose të huaj;

ç)
Fonde të tjera të siguruara nga qeveria qendrore në formën e granteve apo donacioneve të disponueshme për t’iu transferuar organizatave BID;

d) Kontribute të tjera, me para në dorë brenda kufijve ligjorë përkatës, në natyrë ose në shërbime, të anëtarëve të BID dhe/ose të pushtetit vendor dhe/ose pushtetit qendror, dhe/ose të donatorëve të tjerë vendas dhe/ose të huaj, publike dhe/apo private. 

Në nenin 15 përcaktohet se shuma e caktuar e kuotës BID dhe mënyra e llogaritjes së saj do të deklarohet në prospektin BID përkatës, marrëveshjen operacionale dhe në përputhje me këtë ligj. Kuota BID llogaritet mbi kritere objektive të barabartë për çdo pagues të kuotës BID dhe orientohet në kufijtë e përcaktuar në Vendimin e Këshillit të Ministrave që miraton modelin e prospektit BID. Ҫdo Posedues i ri i cili zëvendëson një Posedues ekzistues të një njësie tregtare në zonën BID do të jetë përgjegjës për pagesën e kuotës BID në vend të poseduesit të zëvendësuar. 

Kuota duhet të paguhet brenda tre mujorit të parë të vitit kalendarik përkatës dhe pavarësisht se mbledhja e kuotës BID bëhet nga organizata BID, bashkia apo agjentët tatimorë të kësaj të fundit sipas përcaktimeve edhe të marrevëshjes operacionale përkatëse.

Kuota BID, edhe kur mblidhet nga bashkia ose agjentët tatimorë të saj, është fond privat për qëllime të zbatimit të legjislacionit shqiptar.

Kuota BID kur mblidhet nga bashkia përkatëse duhet të kalohet e plotë tek Organizata BID sipas përcaktimit në marrëveshjen operacionale përkatëse që do të lidhet ndërmjet bashkisë dhe organizatës BID; në çdo rast, kuota BID është e detyrueshme, e zbatueshme dhe duhet paguar nga secili pagues i kuotës BID.

Kuota BID konsiderohet si një shpenzim i zbritshëm për qëllime të tatimit mbi fitimin ose tatimit të thjeshtuar mbi fitimin për biznesin e vogël të Paguesve të kuotës BID që janë përkatësisht subjekt i tatimit mbi fitimin ose tatimit të thjeshtuar mbi fitimin për biznesin e vogël.

Pavarësisht përcaktimeve të marrëveshjes operacionale lidhur me mbledhjen e Kuotës BID, në rastin e mospagesës së kuotës BID nga paguesit e kuotës BID brenda afatit ligjor të mësipërm, Bashkia përkatëse ose agjentët tatimorë të saj, siç do të përcaktohet në marrëveshjen operacionale përkatëse, kanë detyrimin për të kërkuar ekzekutimin e pagesës së kuotës BID si për çdo taksë e tarifë tjetër vendore, në përputhje legjislacionin përkatës, pa ngarkuar interes apo gjobë.

Në nenin 16 janë përcaktuar përjashtimet e veçanta të zbatueshme për organizatën BID.
Në nenin 17 janë përcaktuar të drejtat dhe detyrimet e organizatës BID dhe paguesve të kuotës BID. 
Organizata BID ka të drejtat dhe detyrimet e mëposhtme:
a) detyrimin për të zbatuar të gjitha planet financiare, të menaxhimit dhe të investimit dhe sipërmarrjeve të parashikuara në propozimin BID dhe prospektin BID të miratuara rregullisht;

b) të drejtën për të marrë pjesë në planet, strategjitë dhe investimet e Bashkisë përkatëse në zonën BID nëpërmjet propozimeve të përbashkëta për të marrë pjesë në investimet e autoriteteve përkatëse sipas udhëzimeve të ministrisë(ve) përkatëse;

c) detyrimin për të ruajtur pajtueshmërinë me standardet publike të zbatueshme për fasadat ose strukturën e jashtme të Njësive Tregtare në përputhje me rregullat e vendosura nga Bashkia përkatëse, ministria ose ndonjë autoritet tjetër publik; 

ç)
detyrimin për të operuar të paktën një llogari bankare në Shqipëri.

Paguesit e kuotës BID kanë të drejtat dhe detyrimet e mëposhtme:

a) detyrimin për të paguar kuotën BID dhe çdo detyrim tjetër të parashikuar në prospektin BID përkatës;

b) të drejtën për të qenë anëtarë të organizatës BID dhe për të pasur të drejtat dhe detyrimet e anëtarëve të BID siç parashikohet në aktet e brendshme të organizatës BID përkatëse dhe në Ligjin për Organizatat Jofitimprurëse. 

c) të drejtën për të kërkuar dhe monitoruar kryerjen e auditimit dhe publikimit nga organizata BID të pasqyrave financiare mbi të ardhurat dhe shpenzimet përkatëse gjatë një periudhe të caktuar dhe sipas legjislacionit në fuqi;

ç)
të drejtën të kërkojnë zëvendësimin e anëtarëve të organit vendimmarrës të organizatës BID në rastin kur kjo e fundit nuk ushtron veprimtarinë në përputhje me prospektin BID të miratuar.
Në nenin 18, në përputhje me legjislacionin e zbatueshëm për organet e pushtetit vendor, janë përcaktuar të drejtat dhe detyrimet e Bashkisë në lidhje me BID kontraktor dhe organizatën BID, si më poshtë:

a) Të kalojë në organizatën BID deri në muajin e dytë të vitit kalendarik përkatës financimet e parashikuara shprehimisht sipas marrëveshjes operacionale përkatëse; financimi i parë, i cili mbulon periudhën nga nënshkrimi i marrëveshjes operacionale deri në fund të vitit kalendarik përkatës, do të kalojë brenda dy muajve pas nënshkrimit të marrëveshjes operacionale;
b) Pavarësisht kalimit të financimeve në organizatën BID nëse nuk është parashikuar ndryshe në marrveshjen operacionale, detyrimi për të kryer shërbimet publike, duke përfshirë pastrimin bazë dhe shërbimet e ndriçimit në zonën BID, mbetet detyrim i Bashkisë;

c) Të zbatojë marrëveshjen operacionale kundrejt asnjë shpërbimi; 

ç)
Të mos pengojë në mënyrë të paarsyeshme zbatimin e Planit të Biznesit dhe të Investimit dhe Planin e Veprimit të përcaktuar në propozimin dhe prospektin BID-it përkatës; 

d) Të ofrojë njohuritë (know-how) e saj praktike dhe ekspertizën në kohën e duhur gjatë zbatimit të projektit në tërësinë e tij;

dh)
Të angazhohet për të rregulluar një zonë këmbësorësh brenda zonës BID nëse kërkohet nga propozuesi për BID në propozimin për BID dhe në prospektin BID përkatës, në përputhje me legjislacionin e zbatueshëm;
e) Të asistojë në marrjen e lejeve të nevojshme për zbatimin e çdo investimi siç parashikohet në propozimin për BID dhe prospektin BID të miratuara nga autoritetet publike përkatëse; 
ë)
Të ndihmojë BID dhe/ose organizatën BID të njohin planin strategjik të zhvillimit të bashkisë përkatëse.
Në rast se Bashkia përkatëse ka në pronësi apo në përdorim një ose më shumë njësi tregtare në zonën BID, kjo bashki ka të njëjtat të drejta dhe detyrime si çdo pagues i kuotës BID.

Në nenin 19 përcaktohet që për njësitë tregtare të zonës BID, të cilat, për çfarëdo arsye, nuk përdoren, zbatohen të njëjtat të drejta dhe detyrime në përputhje me këtë ligj, duke përfshirë pagesën e kuotës BID, si për çdo pagues tjetër i kuotës BID, përveç kur prospekti BID përkatës parashikon ndryshe. 

Në nenin 20 përcaktohet që për njësitë tregtare që nuk janë të regjistruara në Zyrën e Regjistrimit të Pasurive të Paluajtshme, por që janë në pronësi të subjekteve dhe/ose shoqërive të ndërtimit, zbatohen detyrimet si për çdo pagues tjetër të kuotës BID. Në rast se ndonjë posedues i një njësie tregtare bëhet subjekt i procedurave të falimentimit, detyrimet e këtij paguesi të Kuotës BID pezullohen derisa vendimi i gjykatës për falimentimin të marrë formë të prerë. Në këtë rast, kjo dispozitë duhet zbatuar dhe interpretuar sipas dhe në lidhje me Ligjin për Falimentimin; nëse organizata BID, si kreditore falimentimi, nuk do të mund të shlyhet nga procedura e falimentimit, atëherë detyrimi përkatës për kuotën BID të papaguar duhet të konsiderohet nga organizata BID si i pambledhshëm. 
Në nenin 21 përcaktohet që për banorët e zonës BID nuk zbatohen të drejtat dhe detyrimet e paguesve të kuotës BID, sipas parashikimeve të këtij ligji. Banorët e zonës BID mund të japin kontribute vullnetare apo mund të ftohen në mbledhjet e BID, por nuk kanë të drejtë vote.
Përfundimi i BID dhe organizatës BID përcaktohen në nenin 22. Kështu, BID dhe detyrimi për pagesën e kuotës BID përfundon në datën e përfundimit të afatit siç përcaktohet në prospektin BID përkatës.
Kohëzgjatja e organizatës BID përkatëse përfundon në përfundim të afatit siç parashikohet në aktet e brendshme të organizatës BID. Afati i BID mund të jetë i ndryshëm nga afati i organizatës BID përkatëse.
Anëtarët e organizatës BID shpërndajnë organizatën BID në përputhje me statutin e organizatës BID sipas parashikimeve të prospektit BID përkatës. 
Përpara shpërndarjes së organizatës BID, çdo send në pronësi të organizatës BID do t’i transferohet një organizate jofitimprurëse tjetër të ngjashme në atë zonë. Në rastin kur nuk ekziston një organizatë tjetër e ngjashme, sendet e organizatës BID do t’i transferohen përpara prishjes së organizatës BID bashkisë përkatëse, e cila në çdo rast duhet t’i përdorë këto sende vetëm për qëllime të BID.

Në nenin 23 përcaktohen dispozitat kalimtare lidhur me shoqatat BID ekzistuese. Pas hyrjes në fuqi të këtij ligji, shoqatat BID ekzistuese në datën e hyrjes në fuqi të këtij ligji, të krijuara sipas Ligjit për Organizatat Jofitimprurëse, do të vazhdojnë të funksionojnë në mënyrën dhe sipas kushteve të cilat kanë qenë të vlefshme në kohën e regjistrimit të tyre dhe në përputhje me Statutin e tyre ekzistues.

Brenda 18 muajsh pas hyrjes në fuqi të këtij ligji, shoqatat BID ekzistuese të cilat janë të regjistruara ligjërisht në datën e hyrjes në fuqi të këtij ligji, do të përshtasin organizimin e tyre në shoqatë dhe veprimtarinë e tyre në përputhje me këtë ligj. Shoqatat BID ekzistuese, të cilat nuk zbatojnë këtë nen, mund të vazhdojë të operojë për një qëllim tjetër me interes publik, por jo si një Organizatë BID në përputhje me këtë ligj.

Brenda 1 (një) viti pas hyrjes në fuqi të këtij ligji, shoqatat BID ekzistuese ligjërisht në datën e hyrjes në fuqi të këtij ligji do të veprojnë si një Propozues i BID për t’u autorizuar sipas Nenit 8 të këtij ligji.

Shoqatat BID të cilat janë regjistruar dhe kryejë veprimtari ligjërisht përpara hyrjes në fuqi të këtij ligji, do të përfitojnë nga përjashtimet përkatëse që parashikohen në këtë ligj pasi të kenë përshtatur organizimin dhe veprimtarinë e tyre sipas pikës 2 të këtij neni dhe pas marrjes së autorizimit përkatës sipas nenit 8 të këtij projektligji. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektligji ngarkohen Ministria e Ekonomisë dhe Financave dhe njësitë e vetëqeverisjes vendore.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Hartimi i projektligjit ka filluar që nga viti 2016, me mbështetjen e Fondacionit Shqiptaro-Amerikan për Zhvillim (AADF), i cili ka angazhuar ekspertë britanikë në fushën e BID (Kompania ‘The Means’), të cilët kanë ofruar konsulencë dhe zbatuar konceptin BID në disa vende perëndimore, si dhe konsulentë ligjorë vendas. Në vitin 2016, projektligji është dërguar për mendim në Ministrinë e Drejtësisë, Ministrinë e Financave, Ministrinë e Punëve të Brendshme, Ministrinë e Zhvillimit Urban, në Ministrin e Shtetit për Marrëdhëniet me Parlamentin dhe Ministrin e Shtetit për Çështjet Vendore. Ministria e Punëve të Brendshme dhe ish-Ministria e Zhvillimit Urban janë shprehur dakord dhe pa sugjerime. Sugjerimet e Ministrive të tjera janë reflektuar në pjesën më të madhe të tyre. 
Në përputhje me nenin 12 të ligjit 139/2015 “Për vetëqeverisjen vendore”, projektligji është konsultuar me dy shoqatat përfaqësuese të Bashkive, përkatësisht Shoqata për Autonominë Vendore dhe Shoqata e Bashkive të Shqipërisë, të cilat janë shprehur pozitivisht për këtë iniciativë ligjore. Gjithashtu, janë kryer konsultime të projektligjit me grupet e interesit, bashkitë ku tashmë janë krijuar dhe funksionojnë disa organizata BID (ose TID (Tourism Improvement District), si dhe me bizneset që operojnë në këto zona. Krahas vënies në dispozicion të projektligjit, në total janë kryer 5 takime konsultuese me grupet e interesit si më sipër.

Në Qershor 2018, projektligji është ridërguar për mendim në Ministrinë e Drejtësisë, Ministrinë e Punëve të Brendshme, Ministrinë e Turizmit dhe Mjedisit dhe Ministrinë e Shtetit për Mbrojtjen e Sipërmarrjes. Ministria e Shtetit për Mbrojtjen e Sipërmarrjes dhe Ministria e Turizmit dhe Mjedisit, për sa i përket këndvështrimit në lidhje me sektorin e turizmit, janë shprehur dakord. Sugjerimet e tjera të Ministrisë së Turizmit dhe Mjedisit, Ministrisë së Drejtësisë, dhe Ministrisë së Punëve të Brendshme janë reflektuar në pjesën më të madhe të tyre. 

Në zbatim të vendimit nr. 910, datë 21.12.2016, të Këshillit të Ministrave “Për çështjet, objekt konsultimi, dhe strukturën, procedurën, formën, mënyrën e organizimit e të funksionimit të Këshillit Konsultativ të qeverisjes qendrore me vetëqeverisjen vendore”, projektligji është konsultuar edhe me Këshillin Konsultativ të qeverisjes qendrore me vetëqeverisjen vendore në mbledhjen e tij të mbajtur më 02.11.2018. Në tërësi, ky Këshill e mbështet këtë nismë ligjore dhe është shprehur dakord me projektligjin. Sugjerimi i Bashkisë Tiranë i shprehur në mbledhjen e Këshillit Konsultativ është reflektuar. Sqarohet gjithashtu se projektligji parashikon mekanizma për mbështetjen e krijimit të BID të reja edhe në bashkitë e vogla me më pak mundësi për të financuar, duke parashikuar burime të tjera financimi të fondit BID, siç janë kuota BID që kontribuohet nga të gjithë paguesit e kuotës BID, si dhe fonde apo të ardhura nga donatorë privatë vendas e të huaj, dhe fonde nga qeveria qendrore në formën e granteve apo donacioneve. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk krijon efekte financiare pasi nuk krijon ndonjë strukturë të re shtetërore për kontrollin e zbatimit të tij.

MINISTËR
Anila DENAJ
� Ligji nr.8788, datë 7.5.2001 “Për Organizatat Jofitimprurëse”, i ndryshuar


� Ligji nr.8789, datë 7.5.2001 “Për Regjistrimin e Organizatave Jofitimprurëse”


� Ligji nr.139/2015, datë 17.12.2015 “Për Vetëqeverisjen Vendore”


� Ligjit nr.68/2017, datë 27.04.2017 “Për financat e vetëqeverisjes vendore” 


� Ligji nr.9920 “Për Procedurat Tatimore ne Republiken e Shqiperise”, i ndryshuar 


� Ligji nr.9632, datë 30.10.2006 “Për sistemin e Taksave Vendore”, i ndryshuar

